HABARI KATIKA ENZI YA SIMU NA TEKNOLOJIA/Teknohama
Katika ulimwengu wa leo, utumiaji na umaarufu mkubwa wa simu na mitandao ya kijamii umechangia habari zinazochipuka kuenea kwa kasi kubwa kutokana na maendeo ya teknolojia/teknohama. Habari hizi zinaweza kuwa za kweli ama zisizo za ukweli. Taarifi zisizo za ukweli ni taarifa potofu zinazotengenezwa na kusambazwa ili kudangana au kutoa maoni ya upande mmoja. Habari zilizo za ukweli kwa upande mwingine, ni taarifa zilizothibitishwa na vyanzo vyake vinaaminika kama vile vyombo vya habari au ripoti rasmi. Leo hii tunachunguza utofauti wa habari hizi, namna ya kuzitofautisha, kuziweka wazi, kubaini na namna ya kutofautisha madhara yake na jinsi maendeleo ya simu na teknolojia imechangia ukuaji, uenezi na umaarufu wake.  
Ukweli ni kwamba maendeleo ya simu na teknolojia yamebadilisha kabisa namna tunavyopokea, kusambaza na kutuma habari. Kupitia mitandao ya kijamii, tovuti, blogu na majukwaa ya jumbe fupi (sms), habari husambaa kwa kasi isiyo kifani pindi zinapochipuka. Hata hivyo, mbali  na faida hizo, kumekuwepo na changamoto kubwa ya kuenea kwa habari zisizo za ukweli, hali inayotishia maamuzi ya jamii, amani, afya, uchumi na hata demokrasia. 
Habari zilizo kweli hutegemea ukweli, ushahidi na uchunguzi wa kitaalamu. Kwa maneno mengine ni kwamba vyanzo vyake vinaaminika, vimehakikiwa na ushahidi upo na utafiti wake umezingatia maadili ya uandishi wa habari. Habari hizi hutolewa kwa lengo la kuelimisha, kuarifu na kusaidia jamii kufanya maamuzi sahihi. Mara nyingi hupatikana kupitia vyombo vya habari rasmi, taasisi za utafiti, taarifa za serikali au wanahabari wanaofuata misingi ya taaluma. Habari hizi pia huwa na usawa na huzingatia maoni ya pande zote na kutumia data au takwimu kutoka vyanzo rasmi. 

Upande wa pili wa sarafu ni habari zisizo za ukweli. Hizi ni taarifa potofu zinazotengenezwa na kusambazwa kwa makusudu ili kueneza propaganda, kupata faida, kusababisha machafuko na kuhadaa au kudanganya jamii. Zinaweza kuwa hadithi za uongo zilizobuniwa, picha au au video za akili mnemba (AI) au akili bandia na maelezo yanapotosha kwenye mitandao ya kijamii. Ni vyema pia kufahamu kuwa habari za aina hii huwa tatu; ya kwanza ni habari zisizo sahihi zinazosambazwa bila nia mbaya (misinformation) na ya pili ni habari za uongo zinazotengenezwa na kusambazwa kwa kakusudu ili kuadanganya au kutaharuki (disinformation) na ya mwisho ni taarifa za kweli zinazotumika vibaya kwa nia ya kudhuru, kupotosha au kuumiza watu, kundi au jamii (malinformation).  

Utofautishaji wa habari hizi huwa si rahisi na unahitaji uangalifu na hatua za kimfumo ili kufahamu gani kweli na ipi potofu. Kwanza, angalia chanzo cha habari. Je, ni taarifa kutoka tovuti au akaunti inayoaminika na kutambulika? Vyombo vya habari rasmi na taasisi za kitaaluma huwa na uwajibikaji mkubwa na taarifa zao huwa ni imara na za kweli. Pili, mhakiki mwandishi au mtoa taarifa. Je, ana historia ya kuandika habari sahihi au la? Tatu, thibitisha taarifa kwa kutumia mbinu ama vyanzo vingine vingi kama Google ili kuangalia ukweli wa taarifa lengwa au husika. Nne, angalia tarehe na mukdhata kwa sababu habari za kitambo au zamani zinaweza kuripotiwa tena kwa lengo la kupotosha au kutonesha kidonda cha hali ya sasa. Tano, chunguza lugha iliyotumika. Habari za kupotosha hutumia lugha kali, ya kuogofya na ya kuchochea ili kuteka makini ya msomaji. Hatimaye, msomaji anafaa kutumia busara yake na akili ya kawaida ili kuamua habari anayoisoma ni gani? Je, ina manufaa? Inajenga? Inakuzaa? Habari hiyo ina mantiki? Wakufunzi wote wanaosomea taaluma ya habari na mawasiliano huambiwa kwamba, ili wawe watangazaji bora, ni lazima wawe na elimu ya utofautishaji wa habari kweli na potofu. Kwa kutumia mbinu hizi, mtumiaji wa simu au mitandao ya kijamii  anaweza kujilinda dhidi ya unyanyapaa (stigmatization) na unyanyasaji (abuse) unaotokana na matumizi ya mitandao.

